“धान उत्पादनमा बृद्धि, आत्मनिर्भरता र समृद्धि”

सत्रौ राष्ट्रिय धान दिवस तथा रोपाईँ महोत्सव, २०७७
प्रेस विज्ञप्ती
विश्व खाद्य सुरक्षाको दृष्टिकोणबाट धान महत्वपूर्ण अन्न बाली हो ।विश्वको ३.५ अरव जनसंख्याको आधारभूत खाद्य वस्तु को रुपमा रहेको धान खाद्य तथा पोषण सुरक्षाका लागि मानिसलाई आवश्यक पर्ने क्यालोरीको प्रमुख श्रोत हो । संसारमा करिब १६ करोड ७१ लाख हेक्टरमा धान खेती भई ७८ करोड २० लाख मेट्रिक टन उत्पादन भएको पाइन्छ जसको ९० प्रतिशत उत्पादन तथा खपत एशियाली मुलुकहरुमै हुन्छ । उत्पादनको दृष्टिले विश्वमा सबैभन्दा बढी धान उत्पादन गर्ने देश चीन रहेको छ र त्यसपछी क्रमश: भारत, इन्डोनेशिया, बंगलादेश, भियतनाम प्रमुख धान उत्पादक राष्ट्रहरु हुन् भने नेपाल १७ औं स्थानमा पर्दछ । 
धान नेपालको आर्थिक, सामाजिक तथा सांस्कृतिक रुपमा समेत महत्वपूर्ण बाली हो ।नेपाली समाजका हरेक सामाजिक एवम् सांस्कृतिक कार्यहरुमा धानकै प्राधान्यता रहने हुँदा धान समाजमा अभिन्न पक्षको रुपमा स्थापित छ। हरेक नेपालीको जन्मदेखि मृत्यु सम्मका कर्ममा धानको प्रयोग अपरिहार्य हुन्छ भने वर्षभरी मनाइने विभिन्न चाडपर्वहरुमा समेत यसकै बर्चस्व रहन्छ । नेपालको के हिमाल, के पहाड के तराइ सबै भूगोलमा चामलको उत्तिकै महत्व र वैभव रहेको छ ।धान हाम्रो खाद्यान्न मात्र नभएर संस्कृतिको धरोहर पनि हो ।समुन्द्रि सतहबाट तराईमा ६० मिटर देखि संसारको सवैभन्दा उच्च स्थान जुम्लाको छुमचौरमा ३,०५० मिटर उचाइसम्म धानको खेती गरिन्छ । नेपालमा मौसमको आधारमा वर्षे धान,चैते धान,  भदैया धान, घैया धान र हिउँदेधान (बोरो) को रुपमा धान खेती हुने गर्दछ । नेपालमा खेती गरिने कूल क्षेत्रफलको ४७ प्रतिशत जमिनमा धान खेती गरिन्छ जस मध्ये क्षेत्रफल र उत्पादनमा तराई क्षेत्रको हिस्सा ७० प्रतिशत भन्दा वढी छ ।अन्नबाली उत्पादनको कूल क्षेत्रफलको करीब ४३  प्रतिशतमा धान खेती हुने गरेको र कूल अन्नबाली उत्पादनमा ५3 प्रतिशत धानको हिस्सा रहेको छ। नेपालमा बार्षिक करिब १.५ खर्ब रुपैयाँ बराबरको धान तथा यसका उप-उत्पादनहरु प्राप्त हुने गर्दछ । मुलुकको कूल गार्हस्थ्य उत्पादनमा २६.५० प्रतिशत अंश कृषिको रहेकोमा धानको कृषिक्षेत्रको गार्हस्थ्य उत्पादनमा १५.३५ प्रतिशत योगदान रहेको तथ्यले धानले नेपालीको खाद्य तथा पोषण सुरक्षाको सुनिश्चिता कायमका साथै राष्ट्रिय अर्थतन्त्रलाई चलायमान बनाउनमा समेत महत्वपूर्ण भूमिका निर्वाह गरेको देखाउँछ । 
आ.व. २०७६/०७७ मा १४ लाख ५८ हजार हेक्टर क्षेत्रफलबाट  ५५ लाख ५० हजार मेट्रिक टन धान उत्पादन भएको छ । अघिल्लो वर्षको तुलनामा धानको क्षेत्रफल र उत्पादनमा क्रमश: २.२० प्रतिशत र १.०५ प्रतिशत कमि भए पनि अघिल्लो वर्षको तुलनामा उत्पादकत्व १.२ प्रतिशतले बृद्धि भएको देखिन्छ । रासायनिक मलखाद तथा उन्नत बीउ बिजनको समयमै उपलब्धता, कृषि प्रविधिमा आएको समयानुकूल सुधार उत्पादकत्व वृद्धिका प्रमुख आधारहरु थिए । तथापि, यस उत्पादकत्व बृद्धिलाई आगामी वर्षहरुमा समेत कायमै राख्नु पर्ने चुनौतिहरु भने हामी समक्ष विद्यमान छन्।
सम्भाव्य उत्पादकत्व र वास्तविक उत्पादकत्व बीच रहेको करीब ३० प्रतिशत फरकलाई कम गरी धानको उत्पादकत्व बृद्धिका लागि गुणस्तरीय मल, उन्नत बीउ, भरपर्दो सिचाई सुविधा तथा उपयुक्त प्राविधिक सेवाका सुनिश्चतता तथा रोजगारीका अवसरहरुको सिर्जना गर्न धान क्षेत्रलाई उद्योगसँग आवद्ध गरी आत्मनिर्भरता र समृद्धि हासिल गर्ने राष्ट्रिय आकाङ्छालाई हासिल गर्न तीनै तहका सरकारहरुबाट रणनैतिक प्रयासको सुरुवात भइरहेको छ ।यसका लागि वर्षे धानमा उत्पादकत्व वृद्धि तथा चैते धानको क्षेत्रफल विस्तार, सम्भावनाका आधारमा बोरो तथा घैया धानको क्षेत्रफल र उत्पादकत्व वृद्धिका कार्यक्रमहरु संचालन भइरहेका छन् ।उत्पादन वृद्धिका लागि उन्नत जातको प्रयोगलाई वढवा दिन हालसम्म नेपालमा तराई, मध्य पहाड र उच्च पहाडको लागि सूचित गरिएका खुल्ला सेचित र हाइब्रिड गरी जम्मा १३० वटा धानका जातहरु सिफारिस भैसकेका छन् भने बर्णशंकर जातको बढ्दो मागलाई सम्बोधन गर्न २ वटा स्वदेशी हाइव्रिड धानका जातहरु सूचित हुने प्रक्रियामा रहेका छन् । साथै,सुख्खा तथा अर्धसिंचित अवस्थालाई मध्यनजर राखी डुवान तथा सुख्खा सहन गर्न सक्ने केही धानका जातहरु समेत विकास भै कृषकहरु माझ लोकप्रिय भएका छन्।धानको उत्पादकत्व वृद्धिका लागि रासायनिक मलको सहज तथा सुलभ उपलब्धताको लागि अनुदानमा मलखाद वितरणलाई विशेष प्राथमिकतामा राखिएको छ । उन्नत बीउ बिजनको प्रयोग मात्रले १५ देखि २० प्रतिशत उत्पादकत्व वृद्धि गर्न सकिने तथ्यलाई मध्यनजर गर्दै आ.व. २०७७/७८ मा संघ, प्रदेश र स्थानीय तहसँगको सहकार्यमा धानको स्रोत बीउ र उन्नत बीउ उत्पादनमा प्रोत्साहन अनुदान एवं उन्नत बीउ प्रयोगकर्तालाई मूल्य अनुदान कार्यक्रम तथा धान बाली प्रवर्द्धन कार्यक्रम संचालन गरिन लागिएको छ । त्यसैगरी, प्रधानमन्त्री कृषि आधुनिकीकरण परियोजनाबाट धानबालीको विशिष्टिकृत उत्पादन क्षेत्र निर्धारण गर्दै यो बालीको व्यवसायीकरण, यान्त्रिकीकरण तथा औद्योगिकीकरणलाई प्रवर्द्धन गर्न विभिन्न कृयाकलापहरु तर्जुमा गरिएको छ। यसका अतिरिक्त किसानहरुलाई प्रतिस्पर्धी बनाई बचत सुनिश्चित गर्न कृषि तथा पशुपन्छी विकास मन्त्रालयले अङ्गिकार गरेको “संरक्षित कृषि, सुनिश्चित बचत” को नीति कार्यान्वयनका लागि न्यूनतम समर्थन मूल्य एवं कृषि बीमा कार्यान्वयनको व्यवस्था गरिएको छ ।  साथै न्यूनतम समर्थन मूल्यको प्रभावकारी कार्यन्वयनका लागि इतिहासमै पहिलो पटक बाली लगाउनु भन्दा अघि मूल्य निर्धारण गर्ने कार्य आरम्भ गरिएको तथा स्थानीय तहमा खाद्य बैंक/स्टोर लगायतका पुर्वाधार तथा संरचना विकासका लागि विशेष जोड दिईएको छ । नेपालको भौगोलिक परिवेश सुहाउँदो कृषि यन्त्रहरुको प्रयोगबाट धान खेतीमा चाहिने मानव श्रमलाई विस्थापित गर्न तथा उत्पादन लागत घटाउन तिनै तहको सरकारबाट कृषि यान्त्रिकरण प्रवर्द्धन तथा प्रविधि प्रसारका कार्यक्रमहरु कार्यन्वयनमा रहेका छन । नेपालको संविधानमा खाद्य सुरक्षा तिनै तहका सरकारको साझा अधिकार सूची रहेको र धान/चामलको प्रयाप्त उपलब्धता नै खाद्य सुरक्षा प्रत्याभूतिको प्रमुख आधार भइरहेको हालको सन्दर्भमा धानबाली प्रवर्द्धनका लागि तीनै तहको सरकार बीच सामान्जस्यता, सहकार्य र सुदृढ समन्वयका लागि ठोस पहलको शुरुवात गरिएको छ । 
यद्यपि, विविध प्रयासका बाबजुद केही दशक अघि धान निर्यातको इतिहास बोकेको मुलुक हाल हरेक वर्ष उत्पादन/उत्पादकत्व बृद्धि भए पनि आवस्यक चामलको आपूर्तीका लागि विदेशबाट हुने आयातमा निर्भर रहनु पर्दा वार्षिक ३० अरब भन्दा बढी नेपाली रुपैयाँ विदेशिन पुगेको छ । स्वदेशी माटोमा प्रयाप्त परिमाणमा उत्पादन नभई धान चामलमा परनिर्भरता हुनुमा बढ्दो जनसख्या बृद्धिको तुलनामा धान उत्पादनको बृद्धि दर कम हुनु,खेतीयोग्य जमिन खण्डिकरण तथा घडेरिकरण, श्रम शक्तिको अभाव, सिचाई, भण्डारण तथा बजार पूर्वाधार प्रयाप्त नुहुनुआदि प्रमुख कारणहरु हुन् ।यसका साथै उन्नत जातले ढाकेको क्षेत्रफल करीब ९० प्रतिशत रहेता पनि गुणस्तरीय बीउको अभाव तथा नयाँ र उच्च उत्पादन दिने जात भन्दा पुरानै जातहरु कृषकको रोजाइमा पर्नु,  बीउ तथा जात फेर्ने परिपाटिको विकास नहुनु,  मसिना तथा वासनादार चामलको उपयोगमा वृद्धि तथा खाद्यान्न बालीको उपयोगमा विविधिकरण नुहुनु,आयातीत धानको गुणस्तर र मूल्यमा स्वदेशी धानले प्रतिस्पर्धा गर्न नसक्नु आदि कारणबाट धान/चामल माथिको परनिर्भरता दिनानुदिन वढ्दो छ । यसका अलवा हाल देशले कोभिड १९ को कारणबाट नसोचेको परिस्थितिको सामना गर्नु  परिरहेको छ । विश्वव्यापी महामारीको रुपमा देखिएको यस रोगले समग्र मानव जीवनको अस्तित्वलाई नै चुनौती दिइरहेको अवस्थामा नेपाल पनि यसबाट अछुतो रहन सकेको छैन ।यस रोगका कारण रोजगारीका लागि विदेशिएका धेरै युवाहरु स्वदेश फर्किने क्रममा छन् भने भने अर्कोतिर स्वदेश भित्र पनि धेरैले रोजगारी गुमाउनु पर्ने अवस्था देखिन्छ । साथै,  कोभिड १९ को संक्रमणको जोखिमका कारण कृषि कर्म अपेक्षाकृत रुपमा सूचारु नहुँदा आगामि दिनमा आपूर्ति श्रृंखलामा समेत समस्या उत्पन्न भई रोगसँग मात्र नभई भोकसँग लड्न पर्ने स्थिति नआउला भन्न सकिन्न ।यस अवस्थामा धान चामलको परनिर्भता कम गर्न तथा देशलाई सम्भावित खाद्य संकटको अवस्थाबाट टाढै राख्न धानमा आधारित खेती प्रणालीको प्रवर्द्धन एक सहयोगी प्रयास हुन सक्ने देखिन्छ । यसका लागि उन्नत तथा पछिल्ला नविन प्रविधिहरुको अनुसरण एवम् आवस्यक पूर्वाधारको विकास गरी धान/चामलमा आत्मनिर्भरतासँगै राष्ट्रिय समृद्धि हासिलका लागि सहयोग पुर्याउन धान उत्पादनमा उल्लेख्य वृद्धि गर्न बर्षे धानको उत्पादकत्व वृद्धि, चैते धानको क्षेत्र विस्तार तथा हिउँदे सिजनमा बाँझो रहने तर हिउँदे धान खेतीका लागि उपयुक्त तराईको ७ प्रतिशत जमिनमा हिउँदे धान खेती प्रवर्द्धन एवम् धान क्षेत्रलाई उद्योगसँग आवद्ध गर्नु अपरिहार्य देखिन्छ । यसो गर्न सकेमा मात्र धान/चामलमा आत्मनिरभता सँगै अहिलेको प्रतिकूल परिस्थितिको सामना गर्न सक्षम हुने आधारहरु स्थापित हुन सक्दछ । 
यसै पृष्टभूमि तथा परिस्थितमा धानको उत्पादन वृद्धि गरी यस बालीलाई राष्ट्रिय समृद्धि हासिलका लागि सहयोगी क्षेत्रको रुपमा स्थापित गर्न सम्पूर्ण सरोकारवालाहरु एकजुट होऔं,  हातेमालो गरौं भन्ने अपिल गर्दै “धान उत्पादनमा बृद्धि,आत्मनिर्भरता र समृद्धि” मूल नाराका साथ विगतमा झैं यस वर्ष पनि विभिन्न सरोकारवालाहरुसँगको समन्वय र सहकार्यमा सत्रौँ राष्ट्रिय धान दिवस तथा रोपाईं महोत्सव २०७७ विभिन्न तह र स्थानमा मनाइँदै छ।यसै सन्दर्भमा आयोजित आजकोपत्रकार सम्मेलनमा हाम्रो निमन्त्रणालाई स्वीकार गरी पाल्नु हुने पत्रकार मित्रहरुलाई सत्रौँ राष्ट्रिय धान दिवस तथा रोपाइँ महोत्सव २०७७ मूल समारोह समितिका तर्फबाट हार्दिक धन्यवाद ज्ञापन गर्दछौं ।हाल विश्वव्यापी महामारीको रुपमा देखिएको कोभिड-१९ को संक्रमणको जोखिमबाट सुरक्षित रही कृषि कर्म गर्न तथा धानबालीको महत्वको अधिकतम प्रचार-प्रसार गरी यस राष्ट्रिय कार्यक्रमलाई सफल पारिदिनु हुन समेत हार्दिक अनुरोध गर्दछु ।
काञ्चन राज पाण्डे
महानिर्देशक, कृषि विभाग
एवम् अध्यक्ष,

“सत्रौँ राष्ट्रिय धान दिवस तथा रोपाइँ महोत्सव, मूल समारोह समिति, २०७७”
